Terroristen
(Ort: Zugsabteil 1. Klasse. Beide Herren gut gekleidet)
General:
Isch da no frei?

Terrorist:
Bitte … chöiter mer schnäu das Kabu häbe?

General:   
Gärn … oh, e Bombe? … schpannend … aber ds rote Kabu würdi uf dr angere Site aschliesse, süsch geit si de zfrüech los … bumm! … dir syt ke Techniker, oder?

Terrorist:
Nei, Terrorischt!

General:
… schlagfertig, das gfaut mer … wohäre fahrit der?

Terrorist:
A ds Défilée … Attentat ufe Generau … bumm!

General:
… äh … de syt dir tatsächlech e … u fahrit erschti Klass?

Terrorist:
Klar! Da het me meh Rueh, weme no muess schaffe … (nimmt das Kabel zurück, schliesst den Koffer) … so! … u dir?
General:
… i däm Fau öies Opfer! …

Terrorist: 
… dr Generau? … ohni Uniform u Libwächter im öffentleche Zug?

General:
Inkognito isch  sicherer … so faui nid uf …

Terrorist:
Gsehni o so … aber jtz hei mer üs trotzdäm verrate!

General:
So isch das! … (Stille) …  weni darf frage, … warum bringit der mi nid grad hie um? D Glägeheit wär günschtig.
Terrorist:
Heit dir scho mau öpper umbracht un ihm drby i d Ouge gluegt?

General:
Nie! Mini Finde sy für mi unsichtbar. Schiesse tüe mini Soudate. I by doch ke Mörder! Mini Lideschaft isch einzig und alei: gueti Schtrategie u ästhetischi Chriegsfüehrig … bumm! bumm! bumm!
Terrorist:
Ästhetisch? Aber Chrieg sött me doch verhindere …
General:
Jtz tönit der grad wie d Politiker! … nume wiu’s grad so Mode isch rede die da obe vo  Mönscherächt  … political correctness … blablabla! … e gschickte Chrieg würd aui politische Problem löse. Schnäu u biuig! … bumm!
Terrorist:
Aber me cha doch nid eifach so uf ds Gratwou Mönsche umbringe?

General:
Warum? Das machit dir ja o!

Terrorist:
Gezielt! Chriegstriber wie öich! I dr Hoffnig ufene fridlecheri Wäut!

General:
Äbe: weniger Mönsche, weniger Problem! … heit dir eigentlech en Uftraggäber?

Terrorist:
Freischaffend … verminderet ds Risiko vom Ufflüge … u niemer pfuscht mer dry …

General:
Glückspiuz! … i ha ganzi Schublade vou mit fantastische Chriegslischte, eini raffinierter aus die angeri. Aber ohni Uftrag vo dr Regierig, chani se nid usprobiere … i blybe es verkannts Genie!

Dir hingäge baschtlit e wunderschöni Bombe … und …bumm! 
I beniden  ech!
Terrorist:
Nümm lang! … bumm! …
General:
Zum Glück! Was gyt’s bessers aus e Heudetod … mis Biud i aune Zytige … i wirde berüehmt … u de tüe si mini Schubladen uf … erkenne mis Genie … erkläre am Terrorismus dr Chrieg … e Wäutchrieg … mini kreativen Idee wärde umgsetzt … i ga aus genialschte Generau i d Gschicht ii … bumm! … bumm! …. bumm! … u das aues dank öich …

Terrorist:
Oh nei! I bringe zwar Generäu um, aber kener Irre.
General:
Generau! 
Terrorist:
Chunnt uf ds glychen use!

General:
I befihlen ech: bringet mi um!

Terrorist:
Aus Freischaffende lahni mer nüt la befähle!
General:
Aber mis Läbe het doch ke Sinn meh. Nume öies Attentat …
Terrorist:
Päch!

General:
(fällt vor dem Terroristen auf die Knie) … i flehen ech a … häbit Erbarme mit mer!

Terrorist:
Erbärmlech! Wo chiemte mer da hy, we d Terrorischte plötzlech Mitleid mit ihrnen Opfer hätte?
General:
De haut … (packt den Koffer des Terroristen. Licht aus. Knall.)


Epilog

(fakultativ)
(Licht an. Terrorist öffnet seinen Koffer.)
General:
Isch da no frei?

Terrorist:
Bitte … chöiter mer schnäu das Kabu … Sägit! Hört das nie uf? … Gyt’s da ke Usgang?
General:
Weiss nid! Mir sy scho gäng da gsy!

Terorist:
Ds Fänschter!

General:
Aber dr Zug fahrt!

Terrorist:
… schpringe mer?

